
Shankari Sangitam or Jagadambacharitram by Kavi ShrI Jayanarayana

జయనారాయణప్రణీతం  శఙ్కరీసఙ్గీతమ్  అథవా
జగదమ్బాచరిత్రమ్

The “shaNkari sangItaM”, composed by ShrI JayanArAyana Kavi, is a small geya kAvya on

the Shiva-Parvati theme, styled in the same format as that of Jayadeva’s “gIta govindam”,

There are 12 paTala’s (chapters) in this work. Each paTala begins with some shlokas,

followed by one or two gItams (with anywhere from 4 to 9 pAda, and in one gItaM we find

11 pAda-s) and concludes with a shloka or two. There are 28 gIta-s it total, and 76 shlokas

are spinkled in between. The concludinmg pAda in each gItaM is a “bhaNitam” of poet

Jayanarayana, just like the one we usually find in Jayadeva’s gItagovindam.

The book employs the following scheme for numbering the items. There is a sequential

numbering throughout, starting with numeral 1, and each shloka and each pAda of each

gIta is given its own number in that order. The shlokas carry only one numeral, whereas

the pAdas of each gIta carry two numbers, the first one, the number of the pAda in that

particular gIta, and the second, the sequential order from the very beginning. In the printed

book, this numbering scheme is abandoned after the fouth paTala, but we have carried it

over till faithfully the end of the work.

The total number is 249, distributed as follows: number of shlokas - 76 total number of

pAda-s in all 28 gItam-s - 173 distribition:- 5 gItas with 4 pAda each, 5 with 5 pAdas, 8

with 6 pAdas, 4 with 7 padas, 4 with 8 pAdas, one each with 9 and 11 pAda).

gIta 2 is a “dashAvatAra gIta” in 11 pAda-s with all usual 10 incarnations, this time taken

by Goddess Parvati, (similar to the Jayadeva’s first aShTapadi “praLayapayodhijale”).

The shlokas employ many standard metres found in Sanskrit such as: అనుష్టుభ్ , ఉపజాతి
(ఇన్ద్రవజ్రా  ఉపేన్ద్రవజ్రా  సంమీలిత), ద్రుతవిలమ్బిత , రథోద్ధత , వసన్తతిలకమ్, మాలినీ,
మన్దాక్రాన్తా  , శార్దూలవిక్రీడితమ్   అన్ద్ స్రగ్ధరా   (anuShTup, upajAti (mixture of indravajrA,

upendravajrA), drutavilambita, rathoddhata, vasantatilakam, mAlinI, mandAkrAntA,

shArdUlavikrIDitam and sragdharA.)

The work concludes with a description (in 10 shlokas) of the poet’s “vaMsha paraMparA

(lineage).

॥ శ్రీగణేశాయ  నమః ॥ ఓం దుర్గాయై  నమో నమః ॥

అనుక్రమణికా
౧.గోత్రోత్థానం   నామ ప్రథమః  పటలః ।
౨.బాల్యలీలావర్ణనం  నామ ద్వితీయః పటలః ।
౩.నారదసమాగమో నామ తృతీయః పటలః ।
౪.మేనావిలాపో నామ చతుర్థః  పటలః ।
౫.కాశీప్రస్థానం   నామ పఞ్చమః పటలః ।
౬. వసన్తవర్ణనం  నామ షష్ఠః  పటలః ।
౭. శివసమ్భాషణం నామ సప్తమః పటలః ।
౮. ఏకామ్రవనగమనం  నామ అష్టమః  పటలః ।
౯.గోష్ఠవర్ణనం   నామ నవమః పటలః ।
౧౦. విరహవర్ణనం  నామ దశమః పటలః ।
౧౧.దూతీసంవాదో నామ ఏకాదశః పటలః ।
౧౨.రాసవర్ణనం  నామ ద్వాదశః పటలః ।

Shankari Sangitam or Jagadambacharitram by Kavi ShrI Jayanarayana

జయనారాయణప్రణీతం  శఙ్కరీసఙ్గీతమ్  అథవా
జగదమ్బాచరిత్రమ్
ప్రథమః  పటలః

ఆనన్దతున్దిలపురన్దరమన్దభుక్త    -
మన్దారదామవిగలన్మకరన్దసిక్తమ్    ।

వన్దే గిరీన్ద్రతనయాచరణారవిన్దం 
యోగీన్ద్రవృన్దహృదయభ్రమరావలీఢమ్    ॥ ౧॥

క్వ త్రిలోకజననీచరిత్రకం   క్వాఽపి మన్దవిషయా  మతిర్మమ ।
భూహితా హ్యవచిషురస్మ్యహం నాకశాఖికుసుమాని పాణినా ॥౨॥
అథవాఽస్మిన్ ప్రయత్నో  మే నిష్ప్రత్యూహం కలిష్యతి ।
జగదమ్బాచరిత్రం  హి ప్రత్యూహవ్యూహనాశనమ్  ॥ ౩॥

॥ గీతం ౧ ॥చౌతాల భైరవరాగః
కలిభయమపహర కరుణాం సువితర సకలభువనకృతసేవ ।
త్వయి మమ నతితతిరవిరతిరతిగతిహీనగతిద గురుదేవ ॥ ౧॥ ౪॥
దశశతదలజలజాతనికేత జయ జయ పరమబ్రహ్మద  నాథ ॥ధ్రువమ్ ॥
త్వమమరతరురితి గదిత ఇహ జగతి కలయసియాచకకామమ్ ।
విపదమతిశమయ మమ పరిపూరయ హృదభిలషితమవిరామమ్ ॥౨॥ ౫॥
తవ కరుణాలవభవబోధనమవ బాధితవిషయవికారమ్ ।
భవనిగడదలనకారణమతులనమాగమకృతమితి సారమ్ ॥ ౩॥౬॥
జయనారాయణ ఇతి భణతి శమనదమనమఖిలసుఖనిలయమ్ ।
గురుపదకమలం రసమయమమలం మధు పీయన్తం మమ హృదయమ్ ॥ ౪॥ ౭॥

॥ గీతం ౨ ॥మూలతాల భైరవరాగః
లయసమరే జలరాశౌ రక్షసి మగ్నం జగదుపకృతయే వేదమభగ్నమ్ ॥ ౧॥౮॥
ధూమావతి మీనదేహే జయ జగదమ్బ శివే ! ॥।ధ్రువమ్ ॥
తవ పృష్ఠే విపులే సచరాచరకీర్ణా సన్తతమస్తి  ధరణిరవిశీర్ణా ॥౨॥౯॥
బగలాముఖి కమఠరూపే జయ జగదమ్బ శివే ! ॥।ధ్రువమ్ ॥
ఖరనఖరం తవ కరకమలం పరమకృశంహిరణ్యకశిపుం దారయతి భృశమ్॥౩॥౧౦॥
ఛిన్నమస్తే నృహరితాన జయ జగదమ్బ శివే ॥।ధ్రువమ్ ॥
కరుణారసమపహాయ బలిం నిజదాసం అమరకృతే గమయసి కణివాసమ్ ॥ ౪॥ ౧౧॥
భువనేశ్వరి వామనతాన జయ జగదమ్బ శివే ॥।ధ్రువమ్ ॥
నృపకులరుధిరజలైర్జగదవిదితసీమం   శమయసి కోపానలమతిభీమమ్ ॥ ౫॥ ౧౨॥
సున్దరి  ధృతభార్గవతాన  జయ జగదమ్బ శివే ॥।ధ్రువమ్ ॥
హత్వా దశవదనం యుధి తదనయ దుఃస్థం  నిఖిలం భువనం జనయసి సుస్థమ్  ॥ ౬॥
౧౩॥
తారే ధృతరామరూపే జయ జగదమ్బ శివే ॥।ధ్రువమ్ ॥
వక్షసి కరామ్బురుహేణ హలం శితధారం రిపుగణదేహక్షత్రవిదారమ్  ॥ ౭॥ ౧౪॥
భైరవి  ధృతహలిశరీరే జయ జగదమ్బ శివే ॥।ధ్రువమ్ ॥
స్వకథితవేదమహో కథయసి విపరీతం త్రిజగజ్జనయసి   మోహపరీతమ్ ॥౮॥ ౧౫॥
మహాలక్ష్మి విశ్వరూపే జయ జగదమ్బ శివే ॥ ధ్రవమ్  ॥
సమరశిరసి సబలం వినిహంసి చ కంసం పరమం న (హి) దయసే యదువంశమ్ ॥ ౯॥
౧౬॥
శ్యామే ధృతకృష్ణరూపే  జయ జగదమ్బ శివే ॥ధ్రువమ్ ॥
హంసి మ్లేచ్ఛచయాన్  వినిధృత్య కృపాణం భూత్వా ద్విజతనయో బహుశాణమ్ ॥
౧౦॥ ౧౭॥
దుర్గే ఘృతకల్కికాయే జయ జగదమ్బ శివే ॥ధ్రువమ్ ॥

శ్రీజయనారాయణభణితం  రమణీయం శ‍ృణుత బుధాః సురనరకమనీయమ్ ॥ ౧౧॥
౧౮॥
తారిణి ధృతదశవిధతాన జయ జగదమ్బ శివే ॥।ధ్రువమ్ ॥
వేదోద్ధారం  ధరిత్రీధరణమసురహృద్వారణం  నాగలోకే

సమ్ప్రస్థాయం  బలేశ్చ క్షితిపతివిజయం నిర్జయం  రావణస్య ।
ఆదానం వ్యాచ్ఛలస్య శ్రుతిపథసముపాలమ్భనం  కంసనాశం

మ్లేచ్ఛోద్గ్రాసం   క్రమాద్ యా రహసి కృతవతీ తాం నమామ్యాద్యశక్తిమ్  ॥ ౧౯॥

॥ గీతం ౩ ॥మూలతాల లలితరాగః
భవభయభఞ్జన  జనహృద్రఞ్జన   మఞ్జులచరణసరోజే  !

నఖరసుధాకరకరపరివారితమాయాతిమిరసమాజే ! ॥ ౧॥౨౦॥
జయ జయ సురార్చ్చితే ! ॥ధ్రువమ్ ॥
త్రిభువనభవన -విపాలన-విలయన లీలాకారణభూతే !

కృతనిజచారణ దుఃఖనివారణి కరుణానికరపరీతే ! ॥౨॥౨౧॥
మృగపతివాహిని ముక్తివిధాయిని నిర్గుణసగుణకశీలే  !

అసురవిదారణ సురకులపాలన విరచితవహుభవలీలే ! ౩॥౨౨॥
కథయతి సేవకజయనారాయణ ఇహ భవసాగరభీతః ।
కృపయామామభితారయ తారిణి ! భజనరహితమితి మాతః ! ॥ ౪॥౨౩॥
ప్రాతః  ప్రేమభరాలసా  నిజసఖీమాలాసమేతా కిల

మేనా భూధరరాజధర్మగృహిణీ నిద్రావతీ  పార్వతీమ్ ।
లీలాదేహవిధారిణీం భగవతీం జ్యోతిర్మయీం చిన్మయీం

సమ్ప్రాబోధయతాఽమితాక్షరయుతైర్వాక్యైర్జగన్మఙ్గలైః      ॥౨౪॥

॥ గీతం ౪ ॥మధ్యమానతాల విభాయ(స)రాగః
తవ పదపల్లవనఖరతులనమివ  నైవ  సమేత్య కలఙ్కీ ।
జలధిపయసి పరిమజ్జతి  శీతకరః పరిభవశక్తిః ॥ ౧॥౨౫॥
శశధరవదనే ఖఞ్జననయనే  పరిహర శయనమిదానీమ్ ॥ధ్రువమ్ ॥
కిసలయలోహితవిమలచరణతలతులనామాప్తుమివైషః  ।

దవసముఖే తపనం తవ పరమధిగచ్ఛతి విద్రుమభాసః  ॥౨॥౨౬॥
మృదుపవనావలికమ్పితచమ్పకమాలాహిమకణభారమ్ ।
తవ చరణాఙ్గులిగమిత  తిరస్కృతిరివ సృజతీక్షణనీరమ్ ॥ ౩॥౨౭॥
కూజతి కోకిలకులమతిమఞ్జులమధివిపినం  వనదేవైః  ।
వచ ఇవ తవ పరిబోధజనకమభియుక్తం మధురవిరావైః  ॥ ౪॥౨౮॥
భవనబహిః పరితిష్ఠతి  వత్సే !తుల్యవయః పురబాలమ్ ।
తవ రచితాఞ్జలిఖేలనమిచ్ఛత్యుపహృతపుష్కరమాలమ్  ॥౨౯॥
శ్రీజయనారాయణభణితాఖిలమేనావచనముదారమ్  ।
పరికలయత ఇహ దుర్గా నిదిశతు దుర్గభవార్ణవపారమ్   ॥౬॥ ౩౦॥
ఇత్యాకర్ణ్య  గిరం ప్రబోధజననీం  మాయాజనన్యాః శుభాం

విశ్వేషాం జననీ ముఖాబ్జరుచిభిర్విద్యోతయన్తీ  దిశః ।
ఈషత్కామ్యవతీ సతీ త్రిజగతీ  చైతన్యరూపా  ముహుః

స్మృత్వేశం శయనాత్ సముత్థితవతీ  పాయాజ్జగత్పార్వతీ  ॥ ౩౧॥
ఇతి శ్రీశఙ్కరీసఙ్గీత్   గోత్రోత్థానం   నామ ప్రథమః  పటలః ॥ ౧॥

జయనారాయణప్రణీతం  శఙ్కరీసఙ్గీతమ్  అథవా
జగదమ్బాచరిత్రమ్
ద్వితీయః పటలః

తతః సమాహృత్య శుభాత్మకాని ద్రవ్యాణి  రత్నాసనసంస్థితాం  తామ్ ।
పురాఙ్గనాభిః  సహ శైలజాయా  నిర్మజ్జయామాస  యథాభిలాషమ్ ॥ ౩౨॥
పద్మాలయా కిఞ్చ పులోమజేయం శ్రేయఃస్తుతిః  కిఞ్చ హిమాలయస్య ।
శరీరిణీం తామవలోక్య సర్వా నగాదినో విస్మయమాపురీషత్ ॥ ౩౩॥
నేత్రామ్బుభిస్తత్పురసున్దరీణాం   చితం తదన్నం (తదఙ్గం  ?) క్రమశః  పతద్భిః ।
ఆక్షేపసూత్రేణ  వినాఽపి మాలామిన్దీవరాణాం  రచితాం బిభర్తి ॥ ౩౪॥
ముక్త్వా హి విద్వేషి సుధాకరస్య సరోరుహం కావ్యవిదో వదన్తి ।
ముఖేన్దుమాలోకయతాం  హి తస్యా జహుర్ద్దౄగఙ్గాని   నిమీలనాని ॥ ౩౫॥
యస్యా వైభవలేశమాత్రకథనే   వేదాః పరం కుణ్ఠితా

బ్రహ్మాద్యా  యదనుగ్రహప్రణయిన   దౌవారికత్వం గతాః ।
పిత్రోః  ప్రాజ్యముపార్జితోగ్రతపనాత్    పూర్ణం  విఘాతుం ఫలం

భక్తాధోనతయా తయా బహువిధా లీలాస్తతశ్చక్రిరే  ॥ ౩౬॥

॥ గీతం ౫ ॥మధ్యమాన-తాల రామకేలిరాగః
మత్తకరీన్ద్రసుమన్దగతా   దరదోలితసున్దరవాసాః  ।
గాయతి చామితకణ్ఠగుణం  పికకణ్ఠవికుణ్ఠనభాషా   ॥ ౧॥ ౩౭॥
హిమగిరిరాజసుతా లలితా నృత్యతి నవవనితాలియుతా ॥ధ్రువమ్ ॥
చఞ్చలనూపురమఞ్జులశిఞ్జితగఞ్జితహంససమాజా    ।
అఞ్జనగఞ్జనఖఞ్జనగవవిఖర్వణనయనసరోజా    ॥౨॥ ౩౮॥
మన్దగలచ్ఛ్రమవారిలవాదరవిలులితలలితశరీరా  ।
ప్రాతరివానిలకమ్పితకల్పలతాపరిగలితతుషారా  ॥ ౩॥ ౩౯॥

చారుసఖీగణమధ్యగతా రుచిరోచితభువనవితానా ।
తారాపటలవిమణ్డలితా  శశిలేఖా హర్షవిధానా  ॥ ౪॥ ౪౦॥
వాదయతే మృదువేణువరఞ్జననీ  వినిహితనవనీతమ్ ।
అత్తి దదాతి సఖీవదనాబ్జే చార్ద్ధమధురరసపూతమ్  ॥ ౫॥ ౪౧॥
వర్ణీతమేతదుమాచరితం  లలితం సతతం పరిపూతమ్ ।
శ్రీజయనారాయణకవినా  కురుతామతి జగతామతిశాతమ్ ॥౬॥ ౪౨॥
తాం దృష్ట్వా  హృష్టచేతా  హిమగిరివనితా జన్మజన్మార్జితానాం

పుణ్యానాం పూర్ణమాప్తం  ఫలమివ సహసా నేత్రవారాం  వహన్తీమ్ ।
నృత్యన్తీం  ప్రాఙ్గణాన్తే   స్మితరుచిరుచిరాం పద్మజాద్యైరవేద్యాం

ప్రోచ్చైః   ప్రోవాచ  వాచోఽచలకులతిలకం పూర్ణకామా  హిమాద్రిమ్  ॥ ౪౩॥

॥ గీతం ౬ ॥హోటచౌతాల ఖట(షడ్)రాగః
తాణ్డవలోలసులోహితకిరణపదామ్బుజవిరచితభూషమ్  ।
ఉదయశిఖరితటమివ నవసముదితదినపతివితతవిలాసమ్ ॥ ౧॥ ౪౪॥
పశ్య మమాఙ్గనముమయా  శోభితమచల ! విచిత్రమిదమ్  ॥।ధ్రువమ్ ॥
చారుచరణవినివేశనలాఞ్ఛనలాఞ్ఛితమధ్యవిభాగమ్ ।
అవిరలవికసితనిర్మలశతదలచితమివ శరది తడాగమ్ ॥౨॥ ౪౫॥
కాఞ్చనపీతమయూఖవికాశితతనులతయా సముపేతమ్ ।
అమ్బరమివ రుచిరం పరిఖేలితసుస్థిరచపలాజాతమ్  ॥ ౩॥ ౪౬॥
స్ఫురదభిరామమరీచిచయాననమణ్డలయా  కృతచారమ్ ।
శశధరలేఖావయవదివాపి మనోహరవిహితవిహారమ్ ॥ ౪॥ ౪౭॥
శ్రీజయనారాయణకవినా  పరివర్ణితమేతదుదారమ్  ।
సతతం శ్రవణపుటేన  నిపీతం సుఖయతు కోవిదవారమ్ ॥ ౫॥ ౪౮॥
సంసారార్ణవపారసేతురఖిలానన్దైకకేలిస్థలీ  

ఖేదచ్ఛేదిసమస్తతీర్థనిలయో మోక్షస్య ముఖ్యాయనమ్ ।
సర్వాభీష్టఫలైకసంవితరణశ్రీకల్పభూమీరుహః  

శ్రీదుర్గాచరణారవిన్దమఖిలం    పాయాత్ జగత్సన్తతమ్ ॥ ౪౯॥
ఇతి శ్రీశఙ్కరీసఙ్గీత్   బాల్యలీలావర్ణనం  నామ ద్వితీయః పటలః ॥౨॥

విలోక్య తస్యా భువనాద్భుతాని ముదాన్వితో బాల్యవిచేష్టితాని  ।
అనాప్తవల్లోచనయుగ్మతృప్తిం  జగాద మేనామథ శైలరాజః  ॥ ౫౦॥

॥ గీతం ౭ ॥మధ్యమాన-తాల శ్రీరాగః
వాదయామి మృదుమధురమృదఙ్గం  త్వమపి కలయ కరతాలవిభఙ్గమ్  ॥ ౧॥ ౫౧॥
అయి కృతసుకృతచయే గౌరీం పునరపి నర్త్తయ సఫలయ మమ నయనే ॥ధ్రువమ్ ॥
జన్మసు బహుషు తపః కతి తప్తం తస్య మయా ఫలమిదమభిప్రాప్తమ్   ॥౨॥ ౫౨॥
కోటికోటికులమజని పవిత్రం  కామదుఘం మమ సబలచరిత్రమ్  ॥ ౩॥ ౫౩॥
తోషితవిప్రగణాశీర్గదితం   నూనమిదానీం తన్మమ ఫలితమ్ ॥ ౪॥ ౫౪॥
ధరణితలే న కృతం కతి సుకృతం చరణస్పర్శనసుఖమనుభూతమ్ ॥ ౫॥ ౫౫॥
శ్రీజయనారాయణకృతగీతం  భక్తజనం కురుతామతిప్రోతమ్  ॥౬॥ ౫౬॥
ఇతి జనకజనన్యోర్వాఞ్ఛితం పూరయన్తాం

మదనమథనజాయామాయయామోహయన్తీ ।
త్రిభువనమనిశం  సా దోహినీ బ్రహ్మరూపా

హిమవతి కతి కాలాన్ పర్వతే సన్నినాయ ॥ ౫౭॥
తస్యాః సమీపే కిల నారదోఽథ వారాణసీనాథనిదేశవర్తీ ।
అభ్యాయయౌ ప్రీతమనా  మహర్షిర్గాయంస్తదీయం   చరితం మహత్యా ॥ ౫౮॥
కృతాఞ్జలిర్భక్తినతోత్తమాఙ్గః    స బాష్పధారాపరివాహినేత్రః  ।
తుష్టావ  తాం హృష్టమనా  గవిష్ఠం  స్పష్టార్థవాగ్భిర్వదతాం   వరిష్ఠః  ॥ ౫౯॥

॥ గీతం ౮ ॥చౌతాల ఆశాతుయారీరాగః
అవ్యయమేకమనన్తవిభవమపి పరమం జ్యోతిరసి త్వమ్ ।
స్ఫటికమణేరివ గుణసంయోగాత్ తవ జగదమ్బ ! బహుత్వమ్ ॥ ౧॥౬౦॥
కరుణామయి మయి కరుణా భవతు భవాని భవార్ణవభీతే  !

తవ చరణశరణవిభవే ! ॥ధ్రువమ్ ॥
త్వం ప్రకృతిః  పురుషోఽసి చ కాలే సృజసి(సే) రక్షసి సంహరసి ।
విశ్వమశేషమనిశమభిభజతాం ముక్తిపదం విదధాసి ॥౨॥౬౧॥
విధిహరిగిరిశముఖా విబుధాస్తవ జాతాస్తనురుహకూపాత్ ।
క్రమశ  ఇమే త్రిజగన్మయరూపే  దీపాలయ ఇవ దీపాత్ ॥ ౩॥౬౨॥
సుకృతవతాం సుకృతం జననీ త్వం యాగవతామసియాగః ।
తత్త్వవతామసి పరమం తత్త్వం రాగవతామసి రాగః ॥ ౪॥౬౩॥
ధ్యాయతి సకృదపి హృది యస్తవ పదపల్లవమవిదితసీమమ్  ।
గోష్పదమివ భవసాగరమాశు స తారిణి! సన్తరతీమమ్ ॥ ౫॥౬౪॥
తవ నామసుధాం నిపీయతి యః సకృదపి త్రిభువనమాతః  ।
స పునర్న చ జననీజఠరోద్భవదుఃఖచయాననుయాతః ॥౬॥౬౫॥
శ్రీజయనారాయణకవివర్ణితమేతదతీవ   విచిత్రమ్  ।
శ‍ృణుత బుధా యది వో గిరిజాయా నన్దయతే  సుచరిత్రమ్  ॥ ౭॥౬౬॥
తస్యాకలయ్య వచనం మునిపుఙ్గవస్య

భక్తిప్రయుక్తమథ   భక్తజనానురక్తా ।
సాఽఽవిర్బభూవ పురతశ్చ శుభప్రసఙ్గై  -
రానుగ్రహీతుమఖిలాన్తరభావవిజ్ఞా  ॥౬౭॥

సాష్టాఙ్గపాతం   ప్రణిపత్య  పత్యురాదిష్టమాచష్ట  చ సన్నికృష్టమ్  ।
ప్రస్థాతుమస్యై    స తథేతి సాఽపి స్వోకృత్య తత్తత్ర తిరోబభూవ ॥౬౮॥
యాబ్రహ్మాణ్డమశేషమీశ్వరహృషీకేశప్రజేశాదికాన్  

ప్రాసూయ  క్రమశో  నియోజితవతీ స్వస్వాధికారేఽనిశమ్ ।
సా దుర్గాఽఖిల (లోక)దుర్గతిహరా  స్వర్గాపవర్గప్రదా  

నిత్యా నిత్యమనిత్యవైభవభవాద్యుష్మన్మనః  కర్షతు  ॥౬౯॥
ఇతి శ్రీశఙ్కరీసఙ్గీత్   నారదసమాగమో నామ తృతీయః పటలః ॥ ౩॥

జయనారాయణప్రణీతం  శఙ్కరీసఙ్గీతమ్  అథవా
జగదమ్బాచరిత్రమ్
చతుర్థః  పటలః

భర్తునిదేశాత్ కృతనిశ్చయాం తాం వారాణసీ గన్తుమథాద్రిజాయా  ।
వాష్పప్రరోహావలిరుద్ధకణ్ఠా   ప్రోవాచ  చేష్టాభవలోలనేత్రా  ॥ ౭౦॥

॥ గీతం ౯ ॥రూపకతాల తుడీరాగః
వచననిమీలనజనితం విరహం నైవ  పురా తవ సుముఖి సహేఽహమ్ ॥ ౧॥ ౭౧॥
అయి వత్సే ! జీవామి కథం తవ విరహే ॥ ధ్రవమ్  ॥
ముఖశశిసృతమమృతం మాతేతి క్వ ను మే శ్రవణచకోరీ  పిబతి ॥౨॥ ౭౨॥
తవ వదనామ్వుజమధువలదఙ్గః  జీవతి కిం మమ లోచనభృఙ్గః  ॥ ౩॥ ౭౩॥
కైరపరాధైర్మామతిదీనాం   పరిహర జనని ! శ్రవణవిహీనామ్  ॥ ౪॥ ౭౪॥
తవ విరహానలవికలితపౌరాః సమ్ప్రతి ముక్తభవనపరిచారాః ॥ ౫॥ ౭౫॥
కలయతి హంసకులం బిసకవలం న చ శిఖికులమపి నృత్యతి వికలమ్ ॥౬॥ ౭౬॥
శిశుకులమధునా మాతురురోజం పిబతి న మలినితవదనసరోజమ్ ॥ ౭॥ ౭౭॥
కోఽపి న సహజవిషయమాచరతి చిత్రితమివ  పురమిదమాభాతి ॥౮॥ ౭౮॥
శ్రీజయనారాయణకవిభణితిర్బుధహృది  విహరతు మృదుపదవితతిః ॥౯॥ ౭౯॥
వరమహో విరహాగ్నిరహర్నిశం దహతు శైలసుతే  త్వదృతే భృశమ్ ।
ఇదమసహ్యమతీవ చ కోఽపి మాం న హి జగజ్జననీ  జననీం వదేత్ ॥౮౦॥
బహుజన్మార్జితైః   పుణ్యపణ్యైః  క్రీతమిదం  ధనమ్ ।
దుర్వారకర్మచౌరేణ హా హన్తాఽపహృతం క్షణాత్ ॥౮౧॥
శైలాఙ్గనామిత్యనుశోశుచానాం   వివేకహీనాం ప్రసమీక్ష్య  దీనామ్ ।

విఘ్నేశమాతా కరుణార్ద్రచేతాః  ప్రశాన్తయామాస  సుశాన్తవాదైః  ॥౮౨॥

॥ గీతం ౧౦ ॥ తేయోటతాల కాఫిరాగః
తనయవిభవాదివిషయ నియతనశ్వరం
విద్ధి జలఫేనమివ భజ సన్తతమీశ్వరమ్ ॥ ౧॥౮౩॥
జనని విచిన్తయ తత్త్వం భావయ భావమనిత్యమ్ ॥ధ్రువమ్ ॥
విశ్వమతిమోహమిదమేతి మమ మాయయా
మాం స్మరత్విహ తు హృది శాన్తిమేతి కిం తయా ॥౨॥౮౪॥
యావదుదయతి న హృది తత్త్వమయభాస్వరః
తావదభిభవతి జగదవిద్యాన్ధకారః  ॥ ౩॥౮౫॥
అమ్బ !మయి భక్తికరవాలఖరధారయా
ఛిన్ధి మమతావిషమనిగడమతిహేలయా ॥ ౪॥౮౬॥
ఆత్మని నివర్త్తయ చ చిత్తమతిభాస్వరే
మజ్జ సతతం పరమనిత్య సుఖసాగరే ॥ ౫॥౮౭॥
శిష్టగణమానస -సుతోషమశేషేణ
భణితమిదమావహతు జయనారాయణేన ॥౬॥౮౮॥
ఇత్థం  మనః పర్వతరాజపత్న్యా నిజిత్య మాయామలమత్స్యభావమ్ ।
శాన్తోపదేశేన సమాపదస్యాశ్చన్ద్రోదయేనేవ  నభం తమిస్రమ్  ॥౮౯॥
స్వన్తే సన్తతమస్తు  వః సముదితం బాలారుణశ్రీయుతం

దేవ్యా భవ్యపదం పదం తదమలం విభ్రాజమానం  పరమ్ ।
యన్ముక్తాఫలజాలనిర్మలతరే వక్షఃస్థలే  శూలినః

శోణాఙ్కా సమలజ్జయద్వికసితం  క్షీరోదనీరోదరే ॥౯౦॥
ఇతి శ్రీశఙ్కరీసఙ్గీత్   మేనావిలాపో నామ చతుర్థః  పటలః ॥ ౪॥

పఞ్చమః పటలః

అత్రాన్తరే   నిజకులాచరణైకవిజ్ఞాః 
ప్రేమాతిరేకపులకాఞ్చితచారుగాత్రాః   ।

తాం తత్ర పౌరవనితా అభితః సమేతా
నానావిధం శుభసమాచరణం ప్రచక్రుః   ॥౯౧॥

॥ గీతం ౧౧ ॥హేట-చౌతాల పూరవీరాగః
శఙ్ఖనినదపరిపూరితగగనా  ముహురభినర్త్తితనవశిఖినటనా ॥ ౧॥౯౨॥
కాఽపియువతివరా శివ శివ శివ ఇతి గానపరా ॥ధ్రువమ్ ॥
వికిరతి కాఽపి చ మఙ్గలలాజాన్  నవలతికేవ సుకుసుమసమాజాన్ ॥౨॥౯౩॥
కాఽపి చ ధేనుగణానపసవ్యే న్యస్యతి పూర్ణకలశమపి  సవ్యే ॥ ౩॥౯౪॥
కాఽపి చ విప్రపదామ్బుజరజసా  వికిరతి మన్త్రం  తస్యాః సహసా ॥ ౪॥౯౪॥
తామభిషిఞ్చతి కాఽపి చ సలిలైః  తీర్థభవైరతిశీతలవిమలైః    ॥ ౫॥౯౬॥
నీలనిచోల(ల)తా వాసయతే ఘనవలయితతడితం హ్రేషయతే  ॥౬॥౯౭॥
శశధరధరసురజననిర్మాల్యం తస్యాః శిరసి దధాతి చ మాల్యమ్ ॥ ౭॥౯౮॥
శ్రీజయనారాయణభణితాని  దధతు త్రిభువనతోషమిమాని  ॥౮॥౯౯॥
అతః పరం దుష్కరమమ్బుజాక్ష్యా మయైవ  వై పథ్యవిధానమస్యాః ।
ఇతీవ చిత్తే వినిధాయ రాజ్ఞీ యథేప్సితం సా విదధే తతస్తత్ ॥ ౧౦౦॥

॥ గీతం ౧౨ ॥మూలతాల -గౌరీరాగః
జితనవతపనే మృదుతరచరణే తలరుచిచయనిర్జితమ్  ।
గతమివ శరణంయావకభరణం రచయతి లఘురాజితమ్ ॥ ౧॥ ౧౦౧॥
కురుతే హిమగిరివనితా సుతాం వివిధభూషణభూషితామ్ ॥ధ్రువమ్ ॥
సువిమలసుఘనే వితులనజఘనే సా రసనమతిపీనే ।
స్మరతి సుమనసో వికిరతి బహుశో దృఢగుణమివ బన్ధనే  ॥౨॥ ౧౦౨॥
విశదముదారం వక్షసి హారం ఘటయతి కనకామలే ।
నిన్దితతారం  గఙ్గాసారం  పరమివ విబుధాచలే ॥ ౩॥ ౧౦౩॥
రక్తకరతలం మృదుభుజయుగలం తతమరకతకఙ్కణమ్ ।
జలదవలయితం దినకృతముదితం రచయత ఇవ నూతనమ్ ॥ ౪॥ ౧౦౪॥
స్ఫురతి విశాలే విలిఖతి భాలే సురుచిరరుచిశోభనే ।
సులలితతిలకం మృగమదకృతకం మృగమివ మృగలాఞ్ఛనే ॥ ౫॥ ౧౦౫॥
జితఘనమాలే కున్తలజాలే వికలితమృగచామరే ।
వికిరతి విమలాం చమ్పకమాలాం తడితమివ ఘనోదరే ॥౬॥ ౧౦౬॥
ఇదమతిరుచిరం కథయతి సుచిరం కురు పదయుగచారణే ।
కరుణాం తారిణి ! విపదభివారిణి కవిజయనారాయణే ॥ ౭॥ ౧౦౭॥
వత్సే ! భర్తృకృతం కులప్రదదయా  స్యాదప్రియం  వా ప్రియం

శ్రేయః  సమ్మతయా సుమర్షణమవిస్మర్త్తవ్యమేతచ్చిరమ్  ।
భర్తారం వశమానయామరవరం గఙ్గాధరం  సాదరం

మేనేత్యుక్తవతీ విహాయ తనయాం మేనే హృతం జీవితమ్ ॥ ౧॥ ౧౦౮॥
నిత్యా సర్వగతా ద్వితీయరహితాఽప్యాకారసావర్జితా

సావిత్రీతి  రమేతి కల్పితతనూ రాధేతి వాణీతి చ ।
మాతా చేతి గణేశితుః శ్రుతిచయైర్యా   స్తూయతేఽనేకధా

తాం సృష్టిస్థితిసంహృతిప్రణయినీ    దుర్గా భజధ్వం జనాః ॥౨॥ ౧౦౯॥
ఇతి శ్రీశఙ్కరీసఙ్గీత్   కాశీప్రస్థానం   నామ పఞ్చమః పటలః ॥ ౫॥

షష్ఠః  పటలః

తతో మృగేన్ద్రం  విజయాజయాభ్యామారుహ్య కాశీనగరీముదారమ్ ।
ఉపాగమత్ సాన్తతవర్త్మఖేదా గఙ్గామ్బుజారణ్యజమన్దవాతైః    ॥ ౧౧౦॥

॥ గీతం ౧౩ ॥తోయాటతాల వసన్తరాగః
భ్రమరకదమ్బవిచుమ్బితమల్లీవల్లీరచితనికుఞ్జమ్     ।
రమణీమణ్డలమానవిఖణ్డనపణ్డితపరభృతగుఞ్జమ్     ॥ ౧॥ ౧౧౧॥
విలసతి విరహితజనకృతతాపం మధుసమయే హరనగరవనమ్ ।
పరమున్మదమిథునకపాలమ్ ॥ధ్రువమ్ ॥
మనసిజనృపతిచ్ఛత్రసదృశనవవికసితసితశతపత్రమ్   ।
సుమధురనినదపతగవరమాగధవిపఠితమదనచరిత్రమ్  ॥౨॥ ౧౧౨॥
మారుతచాలితచామరరుచిరశిరీషకుసుమసువికాశమ్ ।
చిత్రితవిమలధ్వజరవసున్దరకేశరనికరవిలాసమ్   ॥ ౩॥ ౧౧౩॥
శరదుపశీలనశీతపవనదరకమ్పితవికసితబకులమ్ ।
యువజనభేదనలోహితప్రక్షితశరనిభకింశుకముకులమ్  ॥ ౪॥ ౧౧౪॥
పుష్పితసులలితనవమల్లీపరిరమ్భితతరుణతమాలమ్  ।
స్తబకపయోధరనమ్రమనోహరనవకాశోకసుమాలమ్  ॥ ౫॥ ౧౧౫॥
కుడ్మలపులకితచూతవిలోకనమాధవికాకృతహాసమ్ ।
పథికహృదయతటపాటనపటుతరకేతకగణకర్ణాశమ్  ॥౬॥ ౧౧౬॥
అభిహితమేతజ్జయనారాయణకవినా  పరమరహస్యమ్ ।
కురుతాం ముదితం పరమవిరామం బుధగణహృదయమవశ్యమ్ ॥ ౭॥ ౧౧౭॥
తాస్తా దృష్ట్వా  దురా(పా)దమరపురతో దుర్లభతరే

పురే వారాణస్యాముపవనగతం మన్మథరిపుమ్ ।
ఉవాచేదం కాపి ప్రియతమసఖీ  శైలతనయాం

స్మితజ్యోత్స్నాజాలస్నపితవిలసద్దన్తవసనా   ॥ ౧౧౮॥

॥ గీతం ౧౪ ॥ ఖవేరాబాదీ ఈమనరాగః
ఇహ సతతమన్తసమయే నిఖిలదేహినాం శ్రవణపుటకేషు  భవతారమ్ ।
నామ తవ తత్త్వమయమాదధతముత్తమం వికసదభినవపులకభారమ్ ॥ ౧॥ ౧౧౯॥
శివే రమ్యరూపే రూపయ పురాన్తకముదారం
తవ విరహసమ్భరం సఖి నయనకైతవం  దధతమివ దహనమనివారమ్ ॥ధ్రువమ్ ॥
తవ వదనరుచిరరుచినిచయపరిచోరకం చన్ద్రమపి  తాపసునిదానమ్ ।
ధరణిధరకులతిలక పుత్రి వినివిభ్రత  స్వీయశిరసి చ నిరవసానమ్ ॥౨॥ ౧౨౦॥
శ్రవణతటసీమ  సఞ్చారిచలలోచనే లోచయితుమివ నయనసామ్యమ్ ।
తవ విమలపాణికమలే చ మృగశావకం సమ్ప్రతి వహన్తమతికామ్యమ్ ॥ ౩॥ ౧౨౧॥
సజలఘనకిరణచయనిన్దినవవేషికాభ్రమత   ఇవ తే సదనురాగమ్ ।
స్వహృది భృశదిస్తృతే మణినికరకోచితే దధానమయి వాసుకినాగమ్ ॥ ౪॥ ౧౨౨॥
త్వామృతే వికలమిదమామనతి కాశీనగరమమరసుదురాపమ్ ।
త్వమిమమధునాఽర్హసి  స్వజనమనురాగిణం కర్తుమనుకపరితాపమ్ ॥ ౫॥ ౧౨౩॥
ఇదమవలరాజతనయలిజనభావితం భక్తజనమానసవిహారమ్ ।
శ‍ృణుత జయపూర్వనారాయణాదివర్ణితం  సన్త ఇహ దోషపరిహారమ్ ॥౬॥ ౧౨౪॥
సమ్ఫుల్లచమ్పకదలామలగౌరగాత్రీ

కున్దాలినిన్దిరుచినా   గిరిశేన పౌరీ ।
రేజే తతః సముపగత్య తదాసనార్ద్ధం

వర్షాత్యయే  జలధరేణ తడిల్లతేవ  ॥ ౧౨౫॥
అన్యోన్యప్రతిబిమ్బితం  సువిమలానన్యాసనాసీనయో-

ర్యత్సమ్మార్జితరత్ననిర్మితనవాదశభిరామచ్ఛవి  ।
పిత్రోర్విశ్వజనస్య  రూపమనఘం గాఢానురాగాత్ స్ఫుటా-

మన్యోన్యాన్తరగామితామివ సదా కుర్వజ్జగత్  పాతు తత్ ॥౨॥ ౧౨౬॥
ఇతి శ్రీశఙ్కరీసఙ్గీత్   వసన్తవర్ణనం  నామ షష్ఠః  పటలః ॥౬॥

అథ సాన్ద్రతరానన్దసముజ్ఝితతనూరుహః    ।
జగాద పార్వతీం శమ్భుః ప్రేమ్ణా  మధురయా గిరా ॥ ౧౨౭॥

॥ గీతం ౧౫ ॥మూలతాన కానోడారాగః
సన్నిధిమేత్య తవాఽహం గుణమయి సకలం కర్మ చరామి ।
ప్రాణమయి  త్వద్విరహిత ఇవ మృతవద్గహనమపి  న భజామి ॥ ౧॥ ౧౨౮॥
విమలే మమ దేహే జీవనమధునా జాతమ్ ॥ధ్రువమ్ ॥
శ్రుతిరసి  మతిర్దృష్టిరసి   త్వం ప్రేయసి  మమ రసనాఽసి ।
పుష్టిస్తుష్టిరథాపి   భూషా స్మృతిరసి గన్ధవహాఽసి  ॥౨॥ ౧౨౯॥
వికలితసురకులవిషమగరలచయపానేయా తు భవాని ।
మమ జగతీజనమోహననిపుణా శక్తిః సా త్వమమాని ॥ ౩॥ ౧౩౦॥
తవ విరహజనితమతులం సున్దరి  దుఃఖం యదనుభవామి ।
సుఖమపి దర్శనజం తత్ కిఞ్చన పఞ్చముఖః కథయామి ॥ ౪॥ ౧౩౧॥
కాశీ ధన్యా కృతకతిపుణ్యా త్రిదశనగరసుదురాపమ్  ।
యదియముపేతి తవాతులపదకమలాఙ్కితమపహతపాపమ్ ॥ ౫॥ ౧౩౨॥
శ్రీజయనారాయణకవికథితం  కావ్యమిదం తు న కస్య ।
పరమాం సమ్పల్లహరీం  చేతసి జనయతి జగతి జనస్య ॥౬॥౧౩౩॥
ఇతి బ్రువన్తం   నిజవల్లభం  తతః సముల్లసత్ప్రేమరసార్ద్రచేతసమ్   ।
శ్రుతిప్రమోదప్రతిపత్తిపేశలా    జగాద గౌరీ మధురాక్షరా గిరః ॥ ౧౩౪॥

॥ గీతం ౧౬ ॥ తేయోటతాలః ఖామాజరాగః
విరహకృశాం తవ ముఖశశిదర్శనతోషవిఫుల్లకలేవరామ్  ।
జలధరజలధారాపల్లవితాం  లతామివ భగవికలతరామ్ ॥ ౧॥ ౧౩౫॥
జానీహి మామిదానీమధిగతసకలమనోరథామ్ ॥ధ్రువమ్ ॥
త్వామధిగమ్య పరమసుఖసాగరమగ్నాం చిరమభియాచితమ్ ।
దుర్గతినీమివ  నిధిచయవర్షణమమ్బరతః  సహసాగతమ్ ॥౨॥ ౧౩౬॥
జీవననాథ ! వినా భవతాఽసూన్ క్షణమపి ధర్తుమశక్తామ్ ।
చన్దనతిలకామితమలయాఖ్యక  గిరిణానన్యసురక్తామ్ ॥ ౩॥ ౧౩౭॥
ధ్యానవశాదధిగమ్య భవన్తం కథమపి రక్షితజీవనామ్ ।
ప్రాగివ  వర్షాసమయాజ్జలదం   పిపాసితచాతకాఙ్గనామ్  ॥ ౪॥ ౧౩౮॥
క్షీణతరాం త్వామధునాఽవాప్య ప్రతిసమయాగతశాన్తిమ్  ।
శశధరలేఖామివ తిథిభేదం దధతీమభినవకాన్తిమ్ ॥ ౫॥ ౧౩౯॥
శ్రీజయనారాయణకవికృతమితి  గీతం శ్రుతిసుఖకారణమ్  ।
శైలసుతాచరణచారణానాం  నిదిశతు భవతో వారణమ్ ॥౬॥ ౧౪౦॥
దేవానాం ప్రణిపాతనమ్రశిరసాం   నిర్భీతిసమ్భాషణం

భక్తానాం చ పరేతరాజ విజయేష్వాజ్ఞాపనం  వైరిణామ్  ।
స్తమ్భక్షోభణమోహనప్రమథనే  సంసిద్ధమన్త్రోపమం 

పాయాద్వోయుధి వృత్తనృత్యగిరిజామఞ్జీరసంశిఞ్జితమ్   ॥ ౧౪౧॥
ఇతి శ్రీశఙ్కరీసఙ్గీత్   శివసమ్భాషణం నామ సప్తమః పటలః ॥ ౭॥

పత్యుః కదాచిదథ సా రహసి స్థితస్య
సమ్ప్రార్థితస్య  గురుహర్షసమృద్ధచేతాః   ।

ఆజ్ఞామవాప్య  కిలయోగిగణావకీర్ణ -
మేకామ్రనామవిపినం  తరసా ప్రతస్థే  ॥ ౧౪౨॥

తతో ధృతాఽఽభీరసుతాసువేశా (షా) నిజప్రభాజాలవికాశితాశా  ।
అలఞ్చకారేశ్వరపాలితం తద్ వనం ప్రసూనైః   పరిపూరితం సా ॥ ౧౪౩॥

॥ గీతం ౧౭ ॥ తేయోటతాల ధానశ్రీరాగః
మృదులసమీరణశీతలసులలితనీపతలే కృతచారా ।
శివగుణకీర్తనపరమామోదనవిగలితలోచనధారా ॥ ౧.. .. ౧౪౪॥
విహరతి విపినేఽఖిలభువనేశా ధృతవల్లవతనయావేశా  ॥ధ్రువమ్ ॥
దోహనపాత్రకవేత్రకవేణువిశోభితకరశతపత్రా   !

నీలనవీననిచోలవరా హరిచన్దనచర్చితగాత్రా  ॥౨॥ ౧౪౫॥
అభినవకుసుమవినిర్మితమాలావలయితకబరీభారా ।
నిన్దితముక్తాఫలగణలమ్బితమల్లీకుడ్మలహారా   ॥ ౩॥ ౧౪౬॥
అధరితనూతనపదారాగరుచివిలసదశోకవతంసా ।
తత్ప్రతివిమ్బవిచిహ్నితచారుద్యుతిభరసంవహదంశా ॥ ౪॥ ౧౪౭॥
పరిణతవిమ్బవిడమ్బితదశనచ్ఛదగతసువిశదహాస్యా ।
హీరకఖచితసువిద్రుమరచితవరాటకకనకమలాస్యా  ॥ ౫॥ ౧౪౮॥
సార్ద్రాలక్తకసుచరణవిహరణసురుచిరచిహ్నచయేన   ।
నిచితం స్థలమివ  తజ్జనయన్తీ  లోహితతామరసేన ॥౬॥ ౧౪౯॥

అభినవవిసవలయావలిభూషితబాహుయుగామృతభాషా ।
ఖగపతిచఞ్చుకీర్తినివర్త్తనచత్వరమనోహరనాసా ॥ ౭॥ ౧౫౦॥
శ్రీజయనారాయణకవిభాషితమితి  నవరూపముమాయాః ।
ధ్యాయత భక్తజనాః సతతం హృది పాపచయాపహరాయాః ॥౮॥ ౧౫౧॥
తత్రోదఞ్చన్మృదుమధురవైర్వారితాశేషవిశ్వ  -
స్వాన్తస్థైర్య్యం  నవనవలసద్రాగసార్థం   తతః సా ।

పీయూషోద్భావయత ఉదధేర్మానవిమ్లానబీజం
వక్త్రామ్భోజే  ప్రసృతపవనైః   పూరయామాస వేణుమ్ ॥ ౧౫౨॥

మాధుర్యైరవధోరితామృతరసం  తం వేణునాదం ముహుః
శ్రుత్వా  కర్ణయుగం  నిహన్తి పశవో వ్యస్తాస్తతో  మానవాః ।

ధాతారం శ్రవణద్వయం  విదధతం నిన్దన్తి   వాఞ్ఛన్తి చ
వ్యాలో నేత్రసహస్రతాం   చ చకమే చక్షుఃశ్రవస్త్వం   వృషా ॥ ౧౫౩॥

జగన్మాతుర్లీలారసభరసనాలోలమనసో
మనోవృత్తిం జ్ఞాత్వా  సురభిరథ పాతాలపురతః ।

పదం ద్రష్టుం   ధ్యాతుం విధిహరిహరాద్యైః  సురగణై -
రుపాగచ్ఛత్తత్ర స్వగణనిచయైః  సమ్పరివృతా ॥ ౧౫౪॥

సా గోపతనయారూపధరాం విశ్వసవస్థలీమ్  ।
నత్వా జగాద తామేతత్ ప్రేమ్ణోత్ఫుల్లకలేవరా    ॥ ౧౫౫॥

॥ గీతం ౧౮ ॥సూరఫాకతాల చిడిరాగః
నిన్దితనూతనమిహిరవికాశే  భక్తహృదయతటతిమిరవినాశే ॥ ౧॥ ౧౫౬॥
శైలసుతే  మమ నతిరాస్తాం తవ చరణే ॥ధ్రువమ్ ॥
కిల్బిషదహనహుతాశనజాతే తాపవినాశామృతసమ్పాతే ॥౨॥ ౧౫౭॥
నతసురపతిముకుటాసితమణినా తులయతి కమలం చుమ్బితమలినా ॥ ౩॥ ౧౫౮॥
వాఞ్ఛాధికఫలవిచ(త)రణచతురే అమరమహీరుహమానం ఛిదురే ॥ ౪॥ ౧౫౯॥
ఘోరభవార్ణవతారణతరణౌ  త్రిభువననిఃశ్రైయసైకమరణౌ    ॥ ౫॥ ౧౬౦॥
విదధతి శఙ్కరవక్షసి పరమాం పద్మరాగమణివరయుగసుషమామ్ ॥౬॥ ౧౬౧॥

లోహితభాసినఖరవరనిచితే శోణ కమల ఇవ హిమకణలలితే ॥ ౭॥ ౧౬౨॥
జయనారాయణభణితం గీతం సుఖయతు జగతి శ్రవణనిపీతమ్  ॥౮॥ ౧౬౩॥
ఘోరాన్తఃకరణాప్రవర్షణతమఃస్తోమాపసారామల  -
వర్త్మా లోకమహౌషధం త్రిజగతాం  పఙ్కౌఘసంశోషణః ।

శ్రీదుర్గాచరణారుణః   స్ఫుటజవాపుష్పాభిరామద్యుతి’-
ర్యుష్మాకం హృదయామ్బరే సముదితో భూయాద్ విపద్వారణః ॥ ౧౬౪॥

ఇతి శ్రీశఙ్కరీసఙ్గీత్   ఏకామ్రవనగమనం  నామ అష్టమః  పటలః ॥౮॥

24 sanskritdocuments.org



Shankari Sangitam or Jagadambacharitram by Kavi ShrI Jayanarayana

జయనారాయణప్రణీతం  శఙ్కరీసఙ్గీతమ్  అథవా
జగదమ్బాచరిత్రమ్
నవమః పటలః

తత్ర సా కతి దినాని లీలయా ధేనుపాలనపరాయణా సతీ ।
అధ్యువాస జగదీశ్వరీ వనే సిద్ధచారణగణైః   సమాకులే ॥ ౧౬౫॥

॥ గీతం ౧౯ ॥మధ్యమానతాల సారఙ్గరాగః
క్షుధితాన్నవతృణకవలైరవతి  పిపాసూన్ శీతజలేన ।
ఆమన్త్రయతి  విపథమనుయాతాన్ సుమధురవేణురవేణ ॥ ౧॥ ౧౬౬॥
సా విపినే శివజాయా ధేనుగణాన్ పరిచారయతి ।
త్రిభువనజనమోహనమాయా  ॥ధ్రువమ్ ॥
వత్సతరప్రతివిమ్బవిచిహ్నితమమలం  మృదులశరీరమ్ ।
నిహితా వినివారయతి కరేణ రణద్వలయేన గభీరమ్ ॥౨॥ ౧౬౭॥
సమ్ముఖగతనిజవత్సతరానపహాయ వివృత్య చ తుష్టయా  ।
లోకయతో ముహురాస్యవిధుం సుఖయన్తీ సకరుణదృష్ట్యా  ॥ ౩॥ ౧౬౮॥
మఞ్జులవఞ్జులకిసలయబుద్ధ్యా    కవలయతః పదయుగలమ్ ।
లాలయతే నిజకరకమలేన చ తేషాం వపురతిమృదులమ్ ॥ ౪॥ ౧౬౯॥
దోహం దోహం విమలపయాంసి చ తైస్త్రిపురాన్తకలిఙ్గమ్    ।
అభిషిఞ్చతి పరిఫుల్లహృదయనలినా  భువనేశ్వరసంజ్ఞమ్  ॥ ౫॥ ౧౭౦॥
శ్రీజయనారాయణభణితైషా   గీతిర్భక్తజనానామ్ ।
హృదయతటం ప్రతివసతు  సదా శివజాయాగుణముదితానామ్ ॥౬॥ ౧౭౧॥
నిఃసారాచ్చపలేన్ద్రజాలసదృశాద్  భూయిష్ఠకష్టాకరాత్ 

సంసారాద్ వినివృత్య నృత్యపరమప్రీతిప్రదే   సమ్పదామ్ ।
సర్వాసాం కులమన్దిరే  త్రిజగతాం  సారే సురైర్వాఞ్ఛితే

భూయాద్ వః సురసున్దరీపదయుగామ్భోజే  మతిర్నిర్మలా ॥ ౧౭౨॥
ఇతి శ్రీశఙ్కరీసఙ్గీత్   గోష్ఠవర్ణనం   నామ నవమః పటలః ॥౯॥

జయనారాయణప్రణీతం  శఙ్కరీసఙ్గీతమ్  అథవా
జగదమ్బాచరిత్రమ్
దశమః పటలః

స్నేహేన దేహార్ద్ధహరం  హరప్రియా  హరం సముద్దిశ్య  విలోలమానసా ।
కామప్యసౌ దుఃఖసుఖాంశభాగినమథాబ్రవీదిన్దుముఖీం   సఖీమితి ॥ ౧౭౩॥

॥ గీతం ౨౦ ॥ఖాయారావాదీతాల హామీరరాగః
సకలకలాపరిపూర్ణసుధాకరదర్పదలనముఖకాన్తిమ్  ।
వికచకమలరుచిలోచనవలనవిధూతయువతిజనశాన్తిమ్ ॥ ౧॥ ౧౭౪॥
త్రిభువనహృదయానన్దనిధానం   స్మరతి సదా మమ మన ఈశానమ్ ॥ధ్రువమ్ ॥
అభినవభవదమృతనికరమధురిమగరిమవిలోపనభాషమ్ ।
పరిహృతతరుణీమానతిమిర(తతి )తరుణాధరగతహాసమ్ ॥౨॥ ౧౭౫॥
సువిశదపృష్ఠతటావవిలమ్బిపిశఙ్గజటాపరివారమ్   ।
స్ఫటికశిలోచ్చయతటమివ కూటాద్ విగలితధాతుజధారమ్ ॥ ౩॥ ౧౭౬॥
అవధీరితకరివరకరజానువిలమ్బిలలితభుజదణ్డమ్  ।
దశనవసనపరిలసదతిశోణిమనిన్దితవిద్రుమఖణ్డమ్    ॥ ౪॥ ౧౭౭॥
అమలస్థలకమలద్యుతిచయవినిగఞ్జనచరణవికాశమ్   ।
సురతటినీసలిలోర్మ్మిపటలనిభసువలీత్రితయవిలాసమ్  ॥ ౫॥ ౧౭౮॥
దదతం వితతలలాటతటోపరి శిశిరకరం సముదారమ్ ।
విజయకలితమివ రతిపతిసాయకమర్ద్ధశశాఙ్కాకారమ్  ॥౬॥ ౧౭౯॥
భణితమిదం జయనారాయణకవినా పరమేశ్వరరూపమ్ ।
గిరితనయోదితమాదిశతు శుభం భక్తిమతామనురూపమ్ ॥ ౭॥ ౧౮౦॥
బాణానపాఙ్గలసితాని  శరాసనం చ

భ్రూయుగ్మకం  శ్రవణపాలిమథాస్య  మౌర్వీమ్ ।

కామం విజిత్య జయసాధనవస్త్రజాతం
తస్యేవ మన్మథరిపుః స్వయమాప్తహారః ॥ ౧౮౧॥

ప్రౌఢాఙ్గనామృదులకాఙ్గమపాఙ్గవహ్ని     -

ర్భస్మీకరోతి సఖి కామరిపోర్న చిత్రమ్  ।
భస్మీకృతం కులవధూవధకణ్డ్వనఙ్గ  -
మఙ్గీకరోతి  పునరేవ మమేతి చిత్రమ్  ॥ ౧౮౨॥

త్వయా హి కాశీనగరీనివాసినం సమానయ క్షిప్రమిహేన్దుశేఖరమ్   ।
ఇతి ప్రయుక్తా  గిరిజాతయా తయా సఖీ సమేత్య త్రిపురారిమబ్రవీత్   ॥ ౧౮౩॥

॥ గీతం ౨౧ ॥మధ్యమానతాల ఇమ్మనరాగః
శివ శివ ఇతి తవ నామ సకామం జపతి యథేచ్ఛఫలదమవిరామమ్ ॥ ౧॥౧౮౪॥
శఙ్కరీ శఙ్కర ! తవ విరహే ॥ధ్రువమ్ ॥
దిక్షు విదిక్షు విలక్షణరూపం (వి)లక్షతి త్వాం జీవనభూపమ్ ॥౨॥ ౧౮౫॥
స్రస్తం   స్రస్తం   విషకృతవిలయం ధవతి సఖీ లఙ్ఘితనిజనిలయమ్  ॥ ౩॥ ౧౮౬॥
క్వానుభవామి భవం భవసారం ఇతి పృచ్ఛతి పరిజనమనువారమ్ ॥ ౪॥ ౧౮౭॥
విలిఖతి ధరణీం నతముఖకమలా శ్వసితమననమివ విసృజతి వికలా ॥ ౫॥ ౧౮౮॥
విరువతి పరభృతయూథే వికలం స్వమపి దధాతి శ్రుతిపుటయుగలమ్  ॥౬॥ ౧౮౯॥
నిన్దతి  మఞ్జులవఞ్జులకుఞ్జం    కలయతి మలయజమివ విషపుఞ్జమ్  ॥ ౭॥ ౧౯౦॥
శ్రీజయనారాయణకవిభణితం  జగతామపహరతు సకలదురితమ్ ॥౮॥ ౧౯౧॥
పీయూషద్యుతిరప్యహో విసృజతి క్షోభోచ్చయం రశ్మిభిః

ప్రాణానర్తుమివ  ప్రసర్పతి  జగత్ప్రాణోఽప్యసౌ సమ్ప్రతి ।
తస్యా వాడవహేతికాం వితనుతే దుర్ధర్షణీయాం   హిమం

నాస్త్యన్యో భవతా వినా స్మరరిపో ప్రాణప్రదానప్రభుః    ॥ ౧౯౨॥
జ్ఞానానన్దనరూపికా   శివమనఃసన్తోషికా శోషికా

పాపానామథ పోషికా త్రిజగతాముత్పాదికా  హారికా ।
భక్తే ముక్తివిధాయికా రిపుకులప్రోన్మాథికా  దీపికా

యామోహప్రబలాన్ధకారహరణే   సా పాతు వశ్చణ్డికా  ॥ ౧౯౩॥

ఇతి శ్రీశఙ్కరీసఙ్గీత్   విరహవర్ణనం  నామ దశమః పటలః ॥ ౧౦॥

జయనారాయణప్రణీతం  శఙ్కరీసఙ్గీతమ్  అథవా
జగదమ్బాచరిత్రమ్
ఏకాదశః పటలః

లీలారసోల్లాసితమానసాయాః  ప్రాణప్రియాయా   అథ విశ్వనాథః ।
సఖీజనస్యాహృతమర్థవిజ్ఞః   శ్రుత్వా  ద్రుతం  తద్విపినం జగామ ॥ ౧౯౪॥
నివసామి నికుఞ్జేఽస్మిన్  సమానయ మమ ప్రియామ్  ।
ఇత్యుక్తా సా శివేనాథ గౌరీమేత్యాబ్రవీదిదమ్  ॥ ౧౯౫॥

॥ గీతం ౨౨ ॥మధ్యమానతాల ఆడానారాగః
వాతి మలయజపవనే ప్రేమభరాలసో  ధ్యాయతి తవ గమనం వికలితమానసః ॥ ౧॥
౧౯౬॥
సీదతి విరహీ కుఞ్జే సఖి ! శశిమౌలిః ॥ధ్రువమ్ ॥
ఉదయతి శిశిరకిరణే తాపభరమేతి వికసతి కుసుమచయే స్మరశరతో బిభేతి ॥ ౨॥
౧౯౭॥
స్వనతి కోకిలకులే హృది శల్యముపేతి సువినదహంసకులం యమచారమవైతి  ॥ ౩॥
౧౯౮॥
స్వపితి ధరణీతలే నిన్దతి  కుసుమదామ హృదయే విరహవిధురే ప్రలపతి  తవ నామ ॥ ౪॥
౧౯౯॥
దిశతు కరుణాముమా నిజపదచరణే కథయతి గీతమిదం జయనారాయణే ॥ ౫॥
౨౦౦॥
నాన్యద్ ధ్యాయతి సంశ‍ృణోతి వదతి ప్రత్యేతి  పశ్యత్యపి

త్వద్విచ్ఛేదనఖేదకుణ్ఠకరణగ్రామః   సదా శఙ్కరః ।
మన్యే కుఞ్జగృహోదరే  సఖి ! జపంస్త్వన్నామతత్త్వం మనుం

సర్వాభీప్సితదం తపః ప్రచరతి  త్వత్ప్రాప్తికామోఽనిశమ్ ॥౨౦౧॥

॥ గీతం ౨౩ ॥ తేయోటతాల విహాగడారాగః
మృదులసమీరే కుఞ్జకుటీరే  యువతివిమోహనవేశమ్ ।
అధిగతమిన్దువిమలముఖి  ! సత్వరమనుచర తం పరమేశమ్ ॥ ౧॥౨౦౨॥
వికసితకుసుమే రాజతి విపినే చిన్తితశ్రీభువనేశః  ॥ధ్రువమ్ ॥
త్వదుపగమనపరమాకులహృదయో దిశి దిశి వికిరతి నేత్రమ్  ।
దిగ్వనితాజనలలితవతంసనమివ వికసితశతపత్రమ్  ॥౨॥౨౦౩॥
కుఞ్జం  ప్రవిశతి  ముహురపి విచరతి బహిరతిచఞ్చలనయనః ।
ధ్వనతి సమదనే మధుకరమిథునే శఙ్కితనూపూరరవణః ॥ ౩॥౨౦౪॥
చిరవిరహైరతితాపితమానసమర్హసి   రక్షితుమేతమ్ ।
సఖి ! నిజవల్లభమశరణమనుగతముపసర  కుఞ్జనికేతమ్  ॥ ౪॥౨౦౫॥
శ్రీజయనారాయణ  ఇతి గీతం భణతి సతామభిరామమ్ ।
హిమగిరితనయా దుఃఖితసదయా శమయతు భవమవిరామమ్ ॥ ౫॥౨౦౬॥
తతః ప్రియాప్రేమరసానురాగిరణీ   చిరాదవాలోకనముగ్ధలోచనా  ।
ప్రఫుల్లపుష్పం   భ్రమరాలిగుఞ్జితం   జగామ కుఞ్జం  గజమఞ్జుగామినీ  ॥౨౦౭॥

॥ గీతం ౨౪ ॥తోయాటతాల జయజయన్తీరాగః
శివ జయ శివ జయ భాషణశీలా గమనతిరస్కృతకుఞ్జరలీలా  ॥ ౧॥౨౦౮॥
ప్రవిశతి  భువనత్రయజననీ  సా శివయుతకుజ ప్రేమవశా  ॥ధ్రువమ్ ॥
నిజకరవిధృతసఖీకరకమలా కిరణచయైరవధీరితచపలా  ॥౨॥౨౦౯॥
ముఖశశధరనలినామృతహాసా దలితహరాక్షిచకోరపిపాసా ॥ ౩॥౨౧౦॥
ముఖమారుతసురభితసకలాశా వారితమధుకరకమలప్రియా  సా ॥ ౪॥౨౧౧॥
జయనారాయణ ఇదమభిభణతి తారా కరుణాం కురుతాం నమతి ॥ ౫॥౨౧౨॥
యాబుద్ధిః  ప్రతిభా  దయా హృతభయామాయా చ మేధా సుధా

తుష్టిః  పుష్టిరపి  క్షమా చ వికృతిః శాన్తిశ్చ కాన్తిస్తృషా  ।
భుక్తిర్ముక్తిరథోక్తిరాకృతిరపి  శ్రద్ధా  చ విద్యా త్రపా

నిద్రా సర్వశరీరిణామవతు సా విశ్వం సదా శఙ్కరీ ॥౨౧౩॥

అత్రాన్తరే   తత్ర పవిత్రవేశా  శివేన సార్ద్ధం  గిరిరాజపుత్రీ ।
విశ్వత్రయామోదనమాదధానాం  ప్రకాశయామాస  చ రాసలీలామ్ ॥౨౧౪॥

॥ గీతం ౨౫ ॥ తేయాటతాల కేదారరాగః
విలులితవేణీ శోభితరత్నా యయా జితసుశిఖిశిఖణ్డః  ।
తప్తకనకరుచిరోచితయా రుచినిన్దితహీరకఖణ్డః   ॥ ౧॥౨౧౫॥
విరాజతి రాసమణ్డలే  శివయా శివ ఏకామ్రవనే  ॥ధ్రువమ్ ॥
అలకలలితముఖమణ్డలయా  మణికుణ్డలమణ్డితగణ్డః    ।
కఙ్కణరాజితభుజలతయా మణిచయరాజితభుజదణ్డః  ॥౨॥౨౧౬॥
చఞ్చలచారుదృగఞ్చలయా వికచేన్దీవరనేత్రః   ।
సువిశదహారవిభూషితయా వనమాలావలయితగాత్రః  ॥ ౩॥౨౧౭॥
నీలనవీనామ్బరధరయా నవపీతనిచోలవసానః ।
కరతాలవిలోలకరామ్బుజయా స్వరపూరితసులలితగానః ॥ ౪॥౨౧౮॥
త్రిభువనపిత్రో  రూపమిదం సురనికరైశ్చిరమభిలషితమ్  ।
శ్రీజయనారాయణకవినా  పరిచిన్తయ హృదయే భణితమ్ ॥ ౫॥౨౧౯॥
అష్టాభిర్మిథునైః   సుచారుచరితం తత్తత్స్వదేహోద్భవై -
స్తత్తద్  రూపమనోహరైరనుపమం  శ్రీరాససమ్మణ్డలమ్   ।

తత్తద్వేశ(ష)ధరౌ త్రిలోకపితరౌ  లోలోల్లసన్మానసౌ
శ్రీదుర్గాగిరిశౌ   తదన్తరగతౌ సంశోభయాఞ్చక్రతుః  ॥౨౨౦॥

తతో బహువిధే తత్ర రాసలీలామహోత్సవే ।
పార్వత్యా పరమప్రీత్యా  జగదే జగతీశ్వరః ॥౨౨౧॥

33



జయనారాయణప్రణీతం  శఙ్కరీసఙ్గీతమ్  అథవా జగదమ్బాచరిత్రమ్

॥ గీతం ౨౬ ॥మధ్యమానతాల రాగపరజః
జగదనురఞ్జనమనుపమమలికం  భూషయ మృగమదతిలకేన ।
శారదమతిరుచిరం పరిమిలితం త్వం శశధరమివ శశకేన ॥ ౧॥౨౨౨॥
శశిశేఖర !కురు కృపయామామభినిచితాం భూషయా ॥ధ్రువమ్ ॥
విరచయ గణ్డయుగం  మమ పరిహర సులలితమృగమదపత్రకమ్  ।
ఉపరి విలసితమధువ్రతనికరం  వికసితమివ శతపత్రకమ్  ॥౨॥౨౨౩॥
జనయ చికురనిచయం కమలేక్షణనిచితం కురుబకమాలయా ।
స్ఫురదతినీలకిరణమివ నీరదమభినవస్థిరచఞ్చలయా  ॥ ౩॥౨౨౪॥
అనురఞ్జయ  మమ జీవననాథ ! విలోచనమఞ్జనలేఖయా  ।
కమలోదరపరిఖేలితఖఞ్జనమపలజ్జయ   హేలయా ॥ ౪॥౨౨౫॥
కటితటమీశ ! విధేహి మనోహరరసనాపరివలయితమ్ ।
ఉరసి సమర్పయ నిర్మలహారం కురు కరమపి కటకాచితమ్ ॥ ౫॥౨౨౬॥
వర్ణితమితి  జయనారాయణకవినా విదధాతు భువనానామ్ ।
కలుషవిషమవిషనాశనమనిశం కలివిషధరకవలితానామ్ ॥౬॥౨౨౭॥
తతో భూధరరాజస్య సుతయా ప్రార్థితో   యథా ।
ప్రోల్లసత్పరమప్రీతిః    శఙ్కరోఽపి తథాఽకరోత్ ॥౨౨౮॥
విద్యాధరీకిన్నరసున్దరీణాం  గణో గుణగ్రామవదగ్రగణ్యః   ।
శుశ్రూషయాఽతోషయదాశు  తత్ర సుఖాసనస్థావథ  దమ్పతీ(తౌ) ॥౨౨౯॥

॥ గీతం ౨౭ ॥ తేయోటతాల ఖామాజరాగః
కాఽపి చ తావనుచాలయతే మృదుచామరమతిశయగౌరమ్ ।
ఆతపవారణముపరి దధాతి చ కాఞ్చన శశికరచౌరమ్ ॥ ౧॥౨౩౦॥
గాయతి సులలితగానం కాచన పూరితపఞ్చమమధురిమ-

ఖణ్డితపికకులగానమ్  ॥ధ్రువమ్ ॥
చన్దనకుఙ్కుమపఙ్కచయైరనులిమ్పతి   కాఽపి తదఙ్గమ్  ।
ఉరసి దధాతి తయోరథ కాఽపి కుసుమగుణమలికృతసఙ్గమ్  ॥౨॥౨౩౧॥
వాదయతే బహువిధమపి వాద్యం కాచన కర్ణవినోదమ్  ।

నృత్యతి కాపి చ శిల్పవిశేషవివర్ద్ధితమానసమోదమ్  ॥ ౩॥౨౩౨॥
భాషితమితి జయనారాయణకవినా కలయత శుభగానమ్ ।
భక్తజనాః సతతం కవినరపతిమానసతోషనిదానమ్ ॥ ౪॥౨౩౩॥
అత్రాన్తరే   తద్విపినప్రవాసినస్తపోధనా  లోచనవారివర్షిణః  ।
స్వభక్తిభావేన తనూరుహాఞ్చితా బభాషిరే తౌ జగదీశ్వరావితి ॥౨౩౪॥

॥ గీతం ౨౮ ॥ తేయోటతాల మాలకోషరాగః
త్రిభువనదైన్యవినాశే   సతతం సకరుణచిత్తౌ

మోహమహార్ణవపతితాన్  దీనాన్ శరణవిహీనాన్ ।
పాపవారణవారణే ఘోరాఙ్కుశపదకమలౌ

పాపిజనాగ్రవిగ్రాన్   విపథగకరణాధీనాన్ ॥ ౧॥౨౩౫॥
తారయతం భవసిన్ధౌ వారయతం కలికలుషాత్ ।
కురుతం పితరౌ కృపయా విషయరసే విరతాన్నః ॥ధ్రువమ్ ॥
నానాపథవికలానాం జగతీనాం చ భవన్తౌ

సదయనముపదేష్టారౌ  శ్రుతమిదమాగమముక్తమ్  ।
తత్ కిం నో దిశతోఽస్మాన్ ప్రతి  కాపథమనుయాతాన్ ।
కల్మషకణ్టకదలితాన్  మృషయత ఇతి తదయుక్తమ్ ॥౨॥౨౩౬॥

కాచన గతిరిహ నాస్తే మాయానిగడవిముక్త్యై
యువయోః పదశరణమృతే నిభృతే నిగమోదితమితి తత్త్వమ్ ।

అస్మాన్ యది గతిహీనాన్ నో కృపయథ ఇహ న తదా
కైరపి  ఘోషయితవ్యం భవతోరగతిగతిత్వమ్ ॥ ౩॥౨౩౭॥

కృతగురుపదయుగనతినా జయనారాయణకవినా
కవికులముదే (సు)భణితం గీతం కురుతాం సుమతిమ్ ।

అచలమహీపతితనయా చరణసరోజం భజతాం
శమయతు భవభయనిచయం సతతం హరతు చ కుమతిమ్ ॥ ౪॥౨౩౮॥

ఇతి స్తుతౌ తౌ వనచారిభిస్తైర్మనోఽనుకూలం  వరమేవ దత్త్వా ।
ఏభ్యో మహావిస్మయమాగతేభ్యస్తిరోదధాతే శుభదౌ జగత్యాః ॥౨౩౯॥
Here the author gives his lineage

ఆసీద్ బ్రహ్మకులోద్భూతః  శిరో నామ మహామతిః ।

తస్మాజ్జాత  ఉధో ధీరస్తతః కోచ ఇతి స్మృతః ॥౨౪౦॥
తత ఆభః సమాజజ్ఞే సఞ్జాతశ్చ  తతో పశః(యశః)।
ఉదయశ్చ తతో జాతస్తతో బాణేశ్వరోఽభవత్ ॥౨౪౧॥
తత్పుత్రో విశ్వనాథోఽథ కంసారిస్తత్సుతో మహాన్ ।
కంసారేస్తనయః శ్రీమాన్  శ్రీధరః  పరికీర్త్తితః ॥౨౪౨॥
యదునాథస్తతో యజ్ఞే పాఠకఖ్యాతిమీయివాన్ ।
గోపీకాన్తస్తస్య  పుత్రో రామకృష్ణశ్చ  తత్సుతః ॥౨౪౩॥
రాజేన్ద్రస్తనయస్తస్య   విష్ణుదేవస్తతోఽభవత్  ।
దులాలశ్చాపి కన్దర్పో  విష్ణుదేవసుతావుభౌ  ॥౨౪౪॥
కన్దర్పాత్  కృష్ణచన్ద్రోఽభూద్   గుణవాన్ విజితేన్ద్రియః  ।
అభవత్ కృష్ణచన్ద్రస్య   జయనారాయణః స్మృతః ॥౨౪౫॥
అజాయత సుతస్తస్య కాలశఙ్కరసంజ్ఞకః  ।
తస్య షట్ తనయాః ఖ్యాతాః కాశీకాన్తోఽగ్రజో  మహాన్ ॥౨౪౬॥
సత్యప్రసాదస్తదను  తృతీయః సత్యకిఙ్కరః ।
చతుర్థః  సృ(స)త్యచరణో ఘోషాలః పరికోత్తితః ॥౨౪౭॥
పఞ్చమః సత్యశరణః షష్ఠః  సత్యప్రసన్నకః  ।
ఇతి షణ్ణాం  కుమారాణాం సత్యభక్తస్తు సప్తమః  ॥౨౪౮॥
సప్రజ్ఞానిషయానురూపరచితం   క్షేమఙ్కరం యన్మయా

సద్భక్తాయ జయాదినా ద్విజనుషా నారాయణేనాచిరాత్ ।
క్రూరాకారణదుర్వివాదఘటనాత్  పర్యస్యతాం శఙ్కరీ-
సఙ్గీతం  తదిదం సతాం వితనుతాం సంశ‍ృణ్వతాం శ్రీతతిమ్  ॥౨౪౯॥

ఇతి శ్రీశఙ్కరీసఙ్గీత్   రాసవర్ణనం  నామ ద్వాదశః పటలః ॥ ౧౨॥
॥ సమాప్తశ్చాయం గ్రన్థః   ॥

